
ABSTRACT. This article examines the current state of the taxation system for e-commerce entities in Uzbekistan in the 
context of the rapid development of the digital economy, its institutional and economic characteristics, and opportunities 
for improving tax administration. It substantiates that the expansion of e-commerce platforms, marketplaces, trade trans-
actions conducted through social networks, electronic payments, cross-border electronic services, and digital platform 
activities creates a need to adapt traditional taxation mechanisms to new economic conditions. Particular attention is paid 
to the identification of e-commerce transactions, the comprehensive formation of the tax base, real-time monitoring of 
business transactions, and the development of data exchange between electronic platforms and the information systems 
of tax authorities.

The article develops proposals aimed at improving the efficiency of e-commerce taxation through the establishment of 
an integrated “platform – payment system – bank – tax authority” information model, automated assessment of tax risks, 
identification of e-commerce transactions, automatic declaration of income received through digital platforms, and the 
strengthening of risk-based digital tax control. It is substantiated that these mechanisms can contribute to reducing hidden 
economic activity in the e-commerce sector, expanding the tax base, lowering transaction costs associated with fulfilling 
tax obligations, and ensuring the stability of state budget revenues.

Keywords: e-commerce, digital economy, taxation, tax administration, digital transformation, marketplace, e-commerce 
platform, tax base, electronic payment, VAT, digital tax control, risk analysis, hidden economy, cross-border electronic 
services.

ANNOTATSIYA. Mazkur maqolada O‘zbekistonda raqamli iqtisodiyotning jadal rivojlanishi sharoitida elektron tijorat sub-
yektlarini soliqqa tortish tizimining amaldagi holati, uning institutsional va iqtisodiy xususiyatlari hamda soliq ma’muri-
yatchiligini takomillashtirish imkoniyatlari tadqiq etilgan. Elektron savdo maydonchalari, marketpleyslar, ijtimoiy tarmoqlar 
orqali amalga oshiriladigan savdo operatsiyalari, elektron to‘lovlar, transchegaraviy elektron xizmatlar hamda raqamli 
platformalar faoliyatining kengayishi an’anaviy soliqqa tortish mexanizmlarini yangi iqtisodiy sharoitlarga moslashtirish 
zaruratini yuzaga keltirayotgani asoslab berilgan. Elektron tijorat operatsiyalarini identifikatsiya qilish, soliq bazasini 
to‘liq shakllantirish, xo‘jalik operatsiyalarini real vaqt rejimida kuzatish hamda elektron platformalar va soliq organlarining 
axborot tizimlari o‘rtasida ma’lumotlar almashinuvini rivojlantirish masalalariga alohida e’tibor qaratilgan.

Maqolada elektron tijoratni soliqqa tortish samaradorligini oshirish maqsadida “platforma – to‘lov tizimi – bank – soliq 
organi” integratsion axborot modelini shakllantirish, soliq risklarini avtomatik baholash, elektron savdo operatsiyalarini 
identifikatsiya qilish, platformalar orqali olingan daromadlarni avtomatik deklaratsiyalash hamda riskka asoslangan raqa-
mli soliq nazoratini kuchaytirish bo‘yicha takliflar ishlab chiqilgan. Mazkur mexanizmlar elektron tijorat sohasida yashirin 
iqtisodiy faoliyatni qisqartirish, soliq bazasini kengaytirish, soliq majburiyatlarini bajarish bilan bog‘liq tranzaksiya xarajat-
larini kamaytirish hamda davlat budjeti daromadlarining barqarorligini ta’minlashga xizmat qilishi asoslab berilgan.

Kalit so‘zlar: elektron tijorat, raqamli iqtisodiyot, soliqqa tortish, soliq ma’muriyatchiligi, raqamli transformatsiya, market-
pleys, elektron savdo platformasi, soliq bazasi, elektron to‘lov, QQS, raqamli soliq nazorati, risk tahlili, yashirin iqtisodiyot, 
transchegaraviy elektron xizmatlar.

АННОТАЦИЯ. В данной статье исследуется современное состояние системы налогообложения субъектов 
электронной коммерции в Узбекистане в условиях стремительного развития цифровой экономики, её 
институциональные и экономические особенности, а также возможности совершенствования налогового 
администрирования. Обосновано, что расширение деятельности электронных торговых площадок, маркетплейсов, 

торговых операций, осуществляемых через социальные сети, электронных платежей, трансграничных 
электронных услуг и цифровых платформ обусловливает необходимость адаптации традиционных механизмов 
налогообложения к новым экономическим условиям. Особое внимание уделено вопросам идентификации 
операций электронной коммерции, полноценного формирования налоговой базы, мониторинга хозяйственных 
операций в режиме реального времени, а также развития обмена данными между электронными платформами и 
информационными системами налоговых органов.

В статье разработаны предложения по повышению эффективности налогообложения электронной коммерции 
посредством формирования интеграционной информационной модели «платформа – платёжная система – банк 
– налоговый орган», автоматической оценки налоговых рисков, идентификации операций электронной торговли, 
автоматического декларирования доходов, полученных через цифровые платформы, а также усиления риск-
ориентированного цифрового налогового контроля. Обосновано, что данные механизмы могут способствовать 
сокращению скрытой экономической деятельности в сфере электронной коммерции, расширению налоговой базы, 
снижению транзакционных издержек, связанных с исполнением налоговых обязательств, а также обеспечению 
стабильности доходов государственного бюджета.

Ключевые слова: электронная коммерция, цифровая экономика, налогообложение, налоговое 
администрирование, цифровая трансформация, маркетплейс, электронная торговая платформа, налоговая база, 
электронный платёж, НДС, цифровой налоговый контроль, анализ рисков, теневая экономика, трансграничные 
электронные услуги.

K I R I S H
Jahon iqtisodiyotida raqamli texnologiyalarning rivojlanishi ishlab chiqarish, taqsimot, ayirboshlash va 

iste’mol jarayonlarining mazmunini tubdan o‘zgartirmoqda. Internet infratuzilmasining kengayishi, mobil 
texnologiyalar, raqamli to‘lov vositalari, sun’iy intellekt, bulutli xizmatlar va elektron savdo platformalarining 
ommalashishi natijasida iqtisodiy munosabatlarning tobora katta qismi raqamli muhitga ko‘chmoqda. Mazkur 
tendensiya elektron tijoratning nafaqat chakana savdoning zamonaviy shakli, balki tadbirkorlik faoliyatining 
alohida ekotizimi sifatida shakllanishiga olib kelmoqda.

An’anaviy savdoda xo‘jalik operatsiyasining amalga oshirilgan joyi, sotuvchi, xaridor, tushum hamda tovar 
harakatini aniqlash nisbatan oson bo‘lsa, elektron tijoratda bitta iqtisodiy operatsiyaning o‘zida marketpleys, 
to‘lov tashkiloti, bank, logistika kompaniyasi, xorijiy raqamli platforma va boshqa axborot vositachilari ishtirok 
etishi mumkin. Natijada soliqqa tortish obyekti va soliq bazasini aniqlash, daromadning qaysi yurisdiksiyada 
shakllanganini belgilash, platformalar orqali faoliyat yuritayotgan sotuvchilarning soliq majburiyatlarini nazorat 
qilish hamda transchegaraviy operatsiyalarni soliqqa tortish jarayonlari murakkablashadi.

O‘zbekistonda ham elektron tijoratning iqtisodiyotdagi o‘rni jadal oshib bormoqda. Rasmiy statistik 
ma’lumotlarga ko‘ra, elektron tijorat savdo hajmi 2020-yilda 1 002,5 mlrd so‘mni tashkil etgan bo‘lsa, 2021-
yilda 5 978,7 mlrd so‘m, 2022-yilda 10 886,8 mlrd so‘m, 2023-yilda 13 263,8 mlrd so‘m va 2024-yilda 15 211,5 
mlrd so‘mga yetgan. Mazkur ko‘rsatkichlar raqamli savdo operatsiyalarining soliqqa tortish tizimidagi fiskal 
ahamiyati yildan yilga ortib borayotganidan dalolat beradi.

Elektron tijoratning rivojlanishiga internet infratuzilmasining kengayishi ham bevosita ta’sir ko‘rsatmoqda. 
2025-yilda O‘zbekistonda internetdan foydalanish imkoniyatiga ega abonentlar soni 36,2 mln nafarga yetgan. 
Korxona va tashkilotlarning internetga ulanganlik darajasi esa 2021-yildagi 17,5 foizdan 2025-yilda 38,7 
foizgacha oshgan. Mazkur holat raqamli biznes modellarining iqtisodiyot tarmoqlariga yanada chuqur kirib 
borishi uchun qulay sharoit yaratmoqda.

Elektron tijorat munosabatlarining huquqiy asoslarini takomillashtirish borasida ham O‘zbekistonda muhim 
institutsional islohotlar amalga oshirilmoqda. 2022-yil 29-sentabrda qabul qilingan O‘RQ–792-sonli “Elektron 
tijorat to‘g‘risida”gi Qonun elektron savdo munosabatlarining zamonaviy huquqiy asoslarini shakllantirdi. 
Qonunda elektron tijorat sotuvchilari sifatida elektron savdo maydonchalarida faoliyat yurituvchi yuridik shaxslar, 
yakka tartibdagi tadbirkorlar hamda qonunchilik doirasida chakana elektron savdoni amalga oshiruvchi o‘zini 
o‘zi band qilgan shaxslarning faoliyati nazarda tutilgan.

M A V Z U G A  O I D  A D A B I Y O T L A R  S H A R H I
Elektron tijorat subyektlarini soliqqa tortish masalasi raqamli iqtisodiyotning jadal rivojlanishi bilan bog‘liq 

holda zamonaviy iqtisodiy tadqiqotlarning muhim yo‘nalishlaridan biriga aylandi. Elektron savdo hajmining 
ortishi, raqamli platformalarning iqtisodiy munosabatlardagi rolining kuchayishi, transchegaraviy elektron 
xizmatlar ko‘lamining kengayishi hamda to‘lov tizimlarining raqamlashtirilishi an’anaviy soliqqa tortish 
mexanizmlarini qayta ko‘rib chiqish zaruratini yuzaga keltirmoqda. Mazkur yo‘nalishdagi ilmiy adabiyotlarda 
elektron tijoratni soliqqa tortish, asosan, soliq yurisdiksiyasini aniqlash, qo‘shilgan qiymat solig‘ini undirish, 

raqamli platformalarni soliq ma’muriyatchiligiga jalb etish, elektron hisobvaraq-fakturalardan foydalanish 
hamda soliq nazoratini raqamlashtirish nuqtayi nazaridan o‘rganilgan.

Iqtisodiy hamkorlik va taraqqiyot tashkiloti (OECD) tomonidan 2015-yilda tayyorlangan “Raqamli 
iqtisodiyotning soliqqa tortish bilan bog‘liq muammolarini hal etish” nomli hisobotda raqamli iqtisodiyotning 
rivojlanishi an’anaviy soliqqa tortish tamoyillariga jiddiy ta’sir ko‘rsatishi ta’kidlangan. OECD (2015) fikriga 
ko‘ra, raqamli biznesning asosiy xususiyatlaridan biri korxonaning muayyan mamlakat hududida jismoniy 
jihatdan mavjud bo‘lmasdan turib ham ushbu mamlakat iste’molchilariga katta hajmda xizmat ko‘rsatish 
imkoniyatiga ega ekanligidir. Bu holat foydaning qaysi davlat hududida shakllanganini aniqlash, doimiy 
muassasa tushunchasini qo‘llash va soliqqa tortish huquqini mamlakatlar o‘rtasida taqsimlash masalalarini 
murakkablashtiradi. Hisobotda raqamli iqtisodiyot sharoitida soliq bazasining yemirilishiga qarshi kurashish 
uchun mamlakatlar o‘rtasidagi axborot almashinuvini kuchaytirish, raqamli biznes modellarini hisobga oluvchi 
soliqqa tortish mexanizmlarini ishlab chiqish hamda elektron operatsiyalar monitoringi tizimini takomillashtirish 
zarurligi qayd etilgan.

Bellon, Chang, Dabla-Norris, Khalid, Lima, Rojas va Villena (2019) tomonidan olib borilgan “Soliq 
intizomini yaxshilashda raqamlashtirish: Peruda QQS bo‘yicha elektron hisobvaraq-fakturalar tajribasi” nomli 
tadqiqot elektron soliq ma’muriyatchiligining amaliy samaradorligini ko‘rsatib bergan. Mualliflar Peruda elektron 
hisobvaraq-faktura tizimi joriy etilgandan keyingi natijalarni statistik jihatdan tahlil qilib, elektron invois tizimi 
korxonalarning savdo operatsiyalarini aniqroq aks ettirishiga, deklaratsiya qilinadigan daromadlar hajmining 
ortishiga hamda soliqqa tortiladigan bazaning kengayishiga olib kelganini aniqlaganlar. Tadqiqotda, ayniqsa, 
kichik korxonalar va avval soliq intizomi nisbatan past bo‘lgan tarmoqlarda elektron hisobvaraq-fakturalarning 
ta’siri yuqori bo‘lgani qayd etilgan. Mazkur ilmiy natija elektron hisobvaraq-faktura tizimini faqat hujjat 
almashinuvi vositasi emas, balki soliq nazoratini kuchaytiruvchi muhim instrument sifatida baholash imkonini 
beradi.

Brondolo (2021) tomonidan Xalqaro Valyuta Jamg‘armasi doirasida tayyorlangan “Import qilinadigan 
raqamli xizmatlar va kam qiymatli import tovarlariga qo‘shilgan qiymat solig‘ini ma’muriy boshqarish” nomli 
tadqiqotda transchegaraviy elektron savdoni soliqqa tortishning amaliy masalalari o‘rganilgan. Muallif xorijiy 
elektron xizmat ko‘rsatuvchilarni masofadan turib soliq hisobiga qo‘yish, ular uchun soddalashtirilgan ro‘yxatdan 
o‘tish tartibini joriy etish, elektron deklaratsiya va onlayn to‘lov vositalaridan foydalanishni QQS undirishning 
samarali usullari sifatida ko‘rsatgan. Brondolo (2021) fikriga ko‘ra, xorijiy raqamli kompaniyalarning mamlakat 
hududida jismoniy vakolatxonasi mavjud emasligi ularning soliq majburiyatlaridan ozod qilinishiga sabab 
bo‘lmasligi kerak. Shu bois iste’mol bozori mavjud bo‘lgan mamlakat raqamli xizmatlardan soliq undirish uchun 
tegishli ma’muriy mexanizmlarga ega bo‘lishi lozim.

Dabla-Norris va hammualliflar (2021) tomonidan tayyorlangan “Osiyo mamlakatlarida raqamlashtirish 
va soliqqa tortish” tadqiqotida raqamli iqtisodiyotning davlat budjeti daromadlariga ta’siri keng tahlil qilingan. 
Tadqiqotchilar elektron tijorat, mobil to‘lovlar, raqamli xizmatlar va platforma iqtisodiyotining rivojlanishi 
natijasida soliq organlarida katta hajmdagi raqamli ma’lumotlardan foydalanish imkoniyati paydo bo‘layotganini 
ta’kidlaydilar. Ularning fikriga ko‘ra, bank ma’lumotlari, elektron hisobvaraq-fakturalar, to‘lov tashkilotlari hamda 
savdo platformalaridagi operatsiyalar haqidagi ma’lumotlarni o‘zaro integratsiya qilish soliq bazasini aniqlash 
aniqligini oshiradi. Shu bilan birga, raqamlashtirish soliq to‘lovchilarning xarajatlarini kamaytirishi hamda soliq 
organlari tomonidan riskka asoslangan nazoratni tashkil etish imkonini berishi qayd etilgan.

O‘zbekistonda ham raqamli soliq ma’muriyatchiligi bo‘yicha ilmiy tadqiqotlar so‘nggi yillarda rivojlanib 
bormoqda. I.A. Ergashev (2020) “Soliq ma’muriyatchiligi va raqamli texnologiyalar” nomli tadqiqotida zamonaviy 
axborot-kommunikatsiya texnologiyalaridan foydalanish soliq ma’muriyatchiligida vaqt va moliyaviy xarajatlarni 
kamaytirishi mumkinligini ta’kidlagan. Muallif O‘zbekistonda elektron hisobvaraq-fakturalar, onlayn nazorat-
kassa mashinalari, soliq to‘lovchining shaxsiy kabineti hamda boshqa raqamli servislarni rivojlantirish soliq 
intizomini oshirish va soliqlarni undirish samaradorligini yaxshilashga xizmat qilishini asoslagan.

M. Aliyeva (2023) tomonidan olib borilgan “O‘zbekistonda elektron tijoratning davlat tomonidan huquqiy 
tartibga solinishini takomillashtirish va uning dolzarbligi” nomli tadqiqotda elektron tijoratning institutsional-
huquqiy asoslari tahlil qilingan. Muallif elektron tijoratni rivojlantirish uchun faqat zamonaviy texnologik 
infratuzilmani yaratishning o‘zi yetarli emasligini, balki elektron shartnomalar, to‘lovlar, sotuvchi va xaridorlarning 
huquq hamda majburiyatlari, elektron savdo platformalarining javobgarligi kabi masalalarni ham aniq tartibga 
solish zarurligini qayd etadi. Tadqiqotda O‘zbekistonda qabul qilingan “Raqamli O‘zbekiston – 2030” strategiyasi 
hamda 2022-yilda yangi tahrirda qabul qilingan “Elektron tijorat to‘g‘risida”gi Qonunning ahamiyati alohida 
ko‘rsatib berilgan.

A. Pulatov (2024)ning “O‘zbekistonda raqamli iqtisodiyotni soliqqa tortish” nomli tadqiqotida raqamli 
biznes modellarini O‘zbekiston soliq tizimiga moslashtirish muammolari tahlil qilingan. Muallif, xususan, xorijiy 
raqamli kompaniyalarning mamlakat hududida jismoniy vakolatxonasi mavjud bo‘lmasa-da, O‘zbekiston 
iste’molchilariga xizmat ko‘rsatishi natijasida soliq majburiyatlari yuzaga kelishini ta’kidlaydi. Tadqiqotda elektron 

xizmat ko‘rsatuvchi xorijiy kompaniyalarni aniqlash, ularni soliq hisobiga qo‘yish, moliyaviy ma’lumotlardan 
foydalanish hamda elektron operatsiyalarni nazorat qilish bilan bog‘liq mavjud muammolar ko‘rsatib berilgan. 
Pulatov (2024) soliq ma’muriyatchiligida texnologik vositalarni faol joriy etish va xalqaro axborot almashinuvi 
tizimlaridan foydalanishni taklif etadi.

O‘zbekistonda elektron tijoratni tartibga solishning muhim huquqiy asoslaridan biri 2022-yil 29-sentabrda 
qabul qilingan O‘RQ–792-sonli “Elektron tijorat to‘g‘risida”gi Qonun hisoblanadi. Mazkur qonunda elektron 
tijorat ishtirokchilarining huquqiy maqomi, elektron savdo maydonchalarining faoliyati, elektron shartnomalar, 
sotuvchi va xaridor o‘rtasidagi munosabatlar hamda elektron tijoratda axborotdan foydalanish masalalari 
belgilangan. Ushbu huquqiy baza elektron savdo subyektlarini soliqqa tortish mexanizmlarini rivojlantirish 
uchun ham muhim institutsional asos yaratadi.

T A D Q I Q O T  M E T O D O L O G I YA S I
Mazkur tadqiqotda O‘zbekistonda elektron tijorat subyektlarini soliqqa tortish tizimini raqamli transformatsiya 

sharoitida takomillashtirish masalalari tizimli va qiyosiy yondashuvlar asosida o‘rganildi. Tadqiqot jarayonida 
ilmiy abstraksiyalash, tahlil va sintez, qiyosiy tahlil, statistik guruhlash hamda dinamik tahlil usullaridan 
foydalanildi.

Elektron tijorat hajmi, raqamli to‘lovlar, soliq ma’muriyatchiligi va elektron savdo operatsiyalariga oid 
ko‘rsatkichlarning yillar bo‘yicha o‘zgarishi tahlil qilinib, ularning soliqqa tortish samaradorligiga ta’siri baholandi. 
Shuningdek, OECD va ayrim xorijiy davlatlarning elektron tijoratni soliqqa tortish tajribasi O‘zbekiston amaliyoti 
bilan qiyosiy jihatdan o‘rganildi.

Tadqiqotning axborot bazasini O‘zbekiston Respublikasi Milliy statistika qo‘mitasi, Soliq qo‘mitasi, tegishli 
normativ-huquqiy hujjatlar, OECD va Xalqaro Valyuta Jamg‘armasi ma’lumotlari hamda mavzuga oid ilmiy 
tadqiqotlar tashkil etdi. Tadqiqot materiallarini tizimlashtirish, ayrim tahliliy ma’lumotlarni umumlashtirish va 
ilmiy ifodalarni takomillashtirish jarayonida sun’iy intellekt vositalaridan 10 foizgacha foydalanildi. Olingan 
natijalar asosida elektron tijorat subyektlarini soliqqa tortishda raqamli nazoratni rivojlantirish, axborot tizimlari 
integratsiyasini kuchaytirish hamda riskka asoslangan soliq ma’muriyatchiligini takomillashtirish bo‘yicha 
takliflar ishlab chiqildi.

T A H L I L  V A  N A T I J A L A R 
Ayni vaqtda 2026-yil 1-yanvardan yillik aylanmasi 1 mlrd so‘mgacha bo‘lgan yakka tartibdagi tadbirkorlar 

va o‘zini o‘zi band qilgan shaxslar uchun aylanmadan olinadigan soliqning 1 foizlik stavkasi joriy etildi. 
Shuningdek, bunday shaxslarning faoliyatini raqamli platformalar orqali yuritishi, ro‘yxatdan o‘tishi, soliq 
hisobotlarini avtomatik shakllantirishi, QR-kod orqali to‘lovlarni qabul qilishi va elektron hisobvaraq-fakturalar 
rasmiylashtirishi uchun imkoniyatlar yaratilmoqda. Bu yondashuv kichik hajmdagi elektron biznesni yashirin 
faoliyatdan rasmiy iqtisodiyotga olib chiqishda muhim rag‘batlantiruvchi omil bo‘lishi mumkin.

Elektron tijoratni soliqqa tortishda eng muhim muammolardan biri amalga oshirilayotgan operatsiyalarni 
identifikatsiya qilishdir. An’anaviy savdo subyekti ma’lum savdo manziliga ega bo‘lsa, elektron tijoratda bir 
tadbirkor bir vaqtning o‘zida bir nechta marketpleys, ijtimoiy tarmoq, messenjer yoki shaxsiy internet-sayt orqali 
mahsulot sotishi mumkin. Bunday sharoitda platformalar bo‘yicha shakllangan tushumlar yagona ma’lumotlar 
bazasida konsolidatsiya qilinmasa, tadbirkorning haqiqiy aylanmasini aniqlash qiyinlashadi. Bu esa aylanmadan 
olinadigan soliq yoki QQS bo‘yicha soliq bazasining to‘liq hisobga olinmasligi xavfini oshiradi.

Mazkur muammoni hal qilishda elektron to‘lov tizimlarini fiskal ma’lumotlar bilan integratsiyalash muhim 
ahamiyat kasb etadi. 2026-yil 1-iyuldan savdo va xizmat ko‘rsatish sohasidagi yuridik shaxslar uchun banklarda 
generatsiya qilingan yagona QR-kod orqali elektron to‘lovlarni qabul qilish tizimini joriy etish belgilandi. Ushbu 
mexanizm elektron tijorat uchun ayniqsa muhim bo‘lib, to‘lov operatsiyalarining elektron izini yaratish va 
realizatsiya tushumlarini soliq hisobotlari bilan avtomatik taqqoslash imkoniyatini kengaytiradi.

Soliq ma’murchiligini raqamlashtirish bo‘yicha yana bir muhim natija elektron hisobvaraq-fakturalarni xavf 
darajasi bo‘yicha avtomatik baholash tizimining joriy etilishidir. 2026-yildan elektron hisobvaraq-fakturalar 
tovar va xizmatlarni yetkazib berish zanjiri bo‘yicha maxsus axborot tizimi orqali tahlil qilinib, past va yuqori 
xavf toifalariga ajratilmoqda. Xavf darajasi tegishli mezonlarga berilgan ballar yig‘indisi asosida avtomatik 
aniqlanadi. Bu tizimni elektron tijoratga ham faol tatbiq etish platformalarda shakllangan operatsiyalar orasidan 
iqtisodiy mazmunga ega bo‘lmagan, sun’iy aylanma yaratishga qaratilgan yoki soliq bazasini kamaytirish xavfi 
mavjud operatsiyalarni tezkor aniqlash imkoniyatini yaratadi.

2026-yilda soliq ma’murchiligini raqamli transformatsiya qilish jarayoni yangi bosqichga o‘tdi. 2026-yil iyun 
oyida my.soliq.uz va my3.soliq.uz elektron soliq xizmatlari yagona platformaga integratsiya qilina boshlandi. 

Bu soliq to‘lovchilar uchun xizmatlarni yagona raqamli muhit orqali olish imkoniyatini kengaytirdi. Bundan 
tashqari, 2026-yil 30-iyulda “AI SOLIQ” sun’iy intellekt asosidagi platformasi ishga tushirildi. Mazkur tizim soliq 
ma’lumotlarini real vaqt rejimida tahlil qilish, elektron hisobvaraq-fakturalarning yuqori xavf toifasiga tushish 
sabablarini aniqlash, soliq reytingi va hisobotlari bo‘yicha avtomatik ma’lumot olish imkonini beradi.

2020–2024-yillarda elektron tijorat hajmining 1,0 trln so‘mdan 15,2 trln so‘mgacha oshishi, 
2021–2025-yillarda internetdan foydalanish darajasining 76,6 foizdan 94,2 foizgacha ko‘tarilishi, shuningdek 
2025–2026-yillarda soliqqa tortish va raqamli soliq ma’murchiligi mexanizmlarining bosqichma-bosqich 
yangilanishi O‘zbekistonda elektron tijoratni soliqqa tortish tizimi sifat jihatdan yangi bosqichga o‘tayotganini 
ko‘rsatadi.

Ayni vaqtda 2026-yil 1-yanvardan yillik aylanmasi 1 mlrd so‘mgacha bo‘lgan yakka tartibdagi tadbirkorlar 
va o‘zini o‘zi band qilgan shaxslar uchun aylanmadan olinadigan soliqning 1 foizlik stavkasi joriy etildi. 
Shuningdek, bunday shaxslarning faoliyatini raqamli platformalar orqali yuritishi, ro‘yxatdan o‘tishi, soliq 
hisobotlarini avtomatik shakllantirishi, QR-kod orqali to‘lovlarni qabul qilishi va elektron hisobvaraq-fakturalarni 
rasmiylashtirishi uchun tegishli imkoniyatlar yaratilmoqda. Mazkur yondashuv kichik hajmdagi elektron biznes 
faoliyatini yashirin iqtisodiyotdan rasmiy iqtisodiyotga olib chiqishda muhim rag‘batlantiruvchi omil bo‘lishi 
mumkin.

Elektron tijoratni soliqqa tortishdagi eng muhim muammolardan biri amalga oshirilayotgan operatsiyalarni 
identifikatsiya qilish hisoblanadi. An’anaviy savdo subyekti muayyan savdo manziliga ega bo‘lsa, elektron 
tijoratda bitta tadbirkor bir vaqtning o‘zida bir nechta marketpleys, ijtimoiy tarmoq, messenjer yoki shaxsiy 
internet sayti orqali mahsulot sotishi mumkin. Bunday sharoitda turli platformalar bo‘yicha shakllangan 
tushumlar yagona ma’lumotlar bazasida konsolidatsiya qilinmasa, tadbirkorning haqiqiy aylanmasini aniqlash 
murakkablashadi. Bu esa aylanmadan olinadigan soliq yoki QQS bo‘yicha soliq bazasining to‘liq hisobga 
olinmasligi riskini oshiradi.

Mazkur muammoni hal etishda elektron to‘lov tizimlarini fiskal ma’lumotlar bilan integratsiyalash muhim 
ahamiyat kasb etadi. 2026-yil 1-iyuldan savdo va xizmat ko‘rsatish sohasidagi yuridik shaxslar uchun banklarda 
generatsiya qilingan yagona QR-kod orqali elektron to‘lovlarni qabul qilish tizimini joriy etish belgilandi. Ushbu 
mexanizm elektron tijorat uchun, ayniqsa, muhim bo‘lib, to‘lov operatsiyalarining elektron izini shakllantirish 
hamda realizatsiyadan olingan tushumlarni soliq hisobotlari bilan avtomatik ravishda taqqoslash imkoniyatlarini 
kengaytiradi.

Soliq ma’muriyatchiligini raqamlashtirish bo‘yicha yana bir muhim natija elektron hisobvaraq-fakturalarni 
risk darajasi bo‘yicha avtomatik baholash tizimining joriy etilishidir. 2026-yildan boshlab elektron hisobvaraq-
fakturalar tovar va xizmatlarni yetkazib berish zanjiri bo‘yicha maxsus axborot tizimi orqali tahlil qilinib, past va 
yuqori risk toifalariga ajratilmoqda. Risk darajasi tegishli mezonlarga berilgan ballar yig‘indisi asosida avtomatik 
ravishda aniqlanadi. Mazkur tizimni elektron tijorat sohasiga ham faol tatbiq etish platformalarda shakllangan 
operatsiyalar orasidan iqtisodiy mazmunga ega bo‘lmagan, sun’iy aylanma yaratishga qaratilgan yoki soliq 
bazasini kamaytirish riski mavjud bo‘lgan operatsiyalarni tezkor aniqlash imkonini beradi.

2026-yilda soliq ma’muriyatchiligini raqamli transformatsiya qilish jarayoni yangi bosqichga o‘tdi. 2026-
yil iyun oyidan my.soliq.uz va my3.soliq.uz elektron soliq xizmatlarini yagona platformaga integratsiya 
qilish jarayoni boshlandi. Bu soliq to‘lovchilar uchun xizmatlardan yagona raqamli muhit orqali foydalanish 
imkoniyatlarini kengaytirdi. Bundan tashqari, 2026-yil 30-iyulda sun’iy intellekt texnologiyalariga asoslangan 
“AI SOLIQ” platformasi ishga tushirildi. Mazkur tizim soliq ma’lumotlarini real vaqt rejimida tahlil qilish, elektron 
hisobvaraq-fakturalarning yuqori risk toifasiga tushish sabablarini aniqlash, soliq reytingi va hisobotlari bo‘yicha 
avtomatik ma’lumotlarni olish imkonini beradi.

2020–2024-yillarda elektron tijorat hajmining 1,0 trln so‘mdan 15,2 trln so‘mgacha oshishi, 
2021–2025-yillarda internetdan foydalanish darajasining 76,6 foizdan 94,2 foizgacha ko‘tarilishi, shuningdek, 
2025–2026-yillarda soliqqa tortish va raqamli soliq ma’muriyatchiligi mexanizmlarining bosqichma-bosqich 
yangilanishi O‘zbekistonda elektron tijorat subyektlarini soliqqa tortish tizimi sifat jihatidan yangi bosqichga 
o‘tayotganini ko‘rsatadi.

O‘zbekistonda elektron tijorat subyektlarini soliqqa tortish tizimi raqamli iqtisodiyotning rivojlanish 
sur’atlariga mos ravishda takomillashib borayotganini ko‘rsatadi. Biroq elektron tijoratning jadal kengayishi 
ushbu sohani faqat mavjud soliq stavkalari va an’anaviy deklaratsiya tizimi doirasida boshqarish yetarli 
emasligini ko‘rsatmoqda. Elektron tijoratning o‘ziga xos xususiyati iqtisodiy operatsiyalarning raqamli muhitda 
amalga oshirilishi, bir vaqtning o‘zida bir nechta platforma va to‘lov vositalaridan foydalanilishi hamda sotuvchi 
va xaridor o‘rtasidagi munosabatlarda turli vositachilarning ishtirok etishi bilan tavsiflanadi. Shu sababli soliq 
ma’muriyatchiligida ma’lumotlarni qayta ishlash, ularni o‘zaro integratsiya qilish va tahliliy maqsadlarda samarali 
qo‘llash masalalari ustuvor ahamiyat kasb etadi.

Tadqiqot natijalari OECD tomonidan ilgari surilgan “Soliq ma’muriyatchiligi 3.0” konsepsiyasi bilan uyg‘unlikni 
namoyon etadi. Mazkur konsepsiyada soliq majburiyatlarini biznes jarayonlaridan alohida shakllantirish o‘rniga 

ularni iqtisodiy operatsiyalarning o‘ziga integratsiya qilish taklif etiladi. O‘zbekiston sharoitida ushbu yondashuv 
elektron tijorat platformalari, banklar, to‘lov tashkilotlari, elektron hisobvaraq-faktura tizimi hamda soliq 
organlarining axborot bazalarini o‘zaro integratsiya qilish orqali amalga oshirilishi mumkin. Bunday integratsiya 
soliq to‘lovchi tomonidan taqdim etilgan ma’lumotlargagina tayanadigan tizimdan mustaqil raqamli manbalar 
orqali tekshirish imkonini beruvchi soliq ma’muriyatchiligi modeliga o‘tishga xizmat qiladi.

Tahlil natijalari elektron platformalarni soliq ma’muriyatchiligining faol ishtirokchisiga aylantirish zarurligini 
ham ko‘rsatadi. Hozirgi sharoitda marketpleyslar sotuvchi, xaridor, mahsulot, narx, tranzaksiya summasi hamda 
to‘lov holati bo‘yicha katta hajmdagi ma’lumotlarga ega. Mazkur ma’lumotlardan soliq ma’muriyatchiligida 
foydalanish soliq bazasining to‘liq shakllanishiga xizmat qilishi mumkin. Bunda platformalarni barcha soliq 
majburiyatlari bo‘yicha to‘liq javobgar subyektga aylantirish emas, balki ularni ishonchli axborot manbai va 
ayrim operatsiyalar bo‘yicha soliq agenti sifatida jalb etish maqsadga muvofiq.

Muhim masalalardan yana biri elektron tijorat subyektlarining bir nechta platformada bir vaqtning o‘zida 
faoliyat yuritishi bilan bog‘liq. Bitta tadbirkor marketpleys, ijtimoiy tarmoq, messenjer va shaxsiy internet sayti 
orqali parallel ravishda savdo qilishi mumkin. Agar har bir platformadagi aylanma alohida hisobga olinsa, 
tadbirkorning haqiqiy iqtisodiy faoliyati va jami tushumini to‘liq baholash qiyinlashadi. Shu sababli elektron 
tijorat subyektlari faoliyatini soliq identifikatsiya raqami asosida konsolidatsiya qilish hamda barcha raqamli 
savdo kanallarida shakllangan aylanmalarni yagona soliq profiliga birlashtirish taklif etiladi.

Elektron tijoratni soliqqa tortishda banklar va to‘lov tashkilotlari ma’lumotlaridan foydalanish ham alohida 
ahamiyatga ega. Raqamli savdoda aksariyat operatsiyalar elektron to‘lov izini qoldiradi. Biroq bunday 
ma’lumotlardan foydalanishda tadbirkorlik faoliyatidan olingan tushumlarni shaxsiy pul o‘tkazmalaridan ajratish 
muammosi mavjud. Shu sababli barcha jismoniy shaxslarning bank operatsiyalarini keng qamrovli nazorat 
qilish o‘rniga risk indikatorlariga asoslangan selektiv monitoring mexanizmini shakllantirish maqsadga muvofiq. 
Mazkur yondashuv, bir tomondan, soliq nazorati samaradorligini oshirishga, ikkinchi tomondan esa shaxsiy 
moliyaviy ma’lumotlardan foydalanishda mutanosiblik tamoyilini saqlashga imkon beradi.

X U L O S A  V A  T A K L I F L A R
Elektron tijorat subyektlarini soliqqa tortish samaradorligini oshirish faqat soliq stavkalarini o‘zgartirish 

orqali emas, balki soliq bazasini to‘liqroq qamrab olish, elektron operatsiyalarni avtomatik identifikatsiya qilish 
hamda soliq ma’lumotlarini real vaqtga yaqin rejimda qayta ishlash orqali ta’minlanishi lozim. Shu nuqtayi 
nazardan, elektron tijoratni soliqqa tortishda deklaratsiyaga asoslangan an’anaviy modeldan tranzaksiyalar 
va raqamli ma’lumotlarga asoslangan soliq ma’muriyatchiligi modeliga bosqichma-bosqich o‘tish maqsadga 
muvofiq.

Tadqiqot natijasida elektron savdo platformalari, to‘lov tashkilotlari, tijorat banklari, elektron fiskal tizimlar 
va soliq organlari o‘rtasida yagona axborot almashinuvi mexanizmini shakllantirish zarurligi asoslandi. Taklif 
etilgan “elektron savdo platformasi – to‘lov tashkiloti – tijorat banki – elektron fiskal tizim – soliq organi” 
integratsion modeli elektron savdo operatsiyalarining raqamli izini shakllantirish, realizatsiya hajmini avtomatik 
aniqlash hamda soliq hisobotlari bilan haqiqiy tushumlar o‘rtasidagi tafovutlarni tezkor aniqlash imkonini beradi.

Shuningdek, elektron tijorat subyektlarini nazorat qilishda barcha tadbirkorlarga bir xil yondashuvni qo‘llash 
o‘rniga raqamli soliq risk-indeksi asosida differensial nazorat mexanizmini joriy etish maqsadga muvofiq. Bunda 
marketpleyslardagi savdo hajmi, bank tushumlari, elektron hisobvaraq-fakturalar, fiskal cheklar, soliq hisobotlari, 
soliq qarzdorligi va operatsiyalar o‘rtasidagi tafovutlar asosida tadbirkorning soliq riski avtomatik ravishda 
baholanishi mumkin. Natijada soliq organlarining nazorat resurslarini yuqori riskli subyektlarga yo‘naltirish va 
soliq majburiyatlarini vijdonan bajarayotgan tadbirkorlarning ma’muriy yukini kamaytirish imkoniyati yaratiladi.

Elektron tijoratda norasmiy faoliyatni qisqartirish uchun kichik biznes subyektlari va o‘zini o‘zi band 
qilgan shaxslarni qonuniy faoliyatga jalb etishga xizmat qiluvchi soddalashtirilgan raqamli soliq xizmatlarini 
rivojlantirish ham muhim hisoblanadi. Soliq hisobotlarini avtomatik shakllantirish, elektron ro‘yxatdan o‘tish, 
QR-kod orqali to‘lovlarni qabul qilish hamda platformalardagi savdo ma’lumotlarini soliq tizimiga avtomatik 
uzatish soliq majburiyatlarini bajarish bilan bog‘liq tranzaksiya va ma’muriy xarajatlarni kamaytirishga xizmat 
qiladi.

O‘zbekistonda elektron tijoratni soliqqa tortish tizimini takomillashtirishning ustuvor yo‘nalishlari sifatida 
soliq ma’lumotlarini integratsiyalash, avtomatik soliq hisobotlarini shakllantirish, elektron platformalarni soliq 
ma’muriyatchiligiga faol jalb etish, sun’iy intellekt asosida soliq risklarini baholash, transchegaraviy elektron 
operatsiyalar ustidan samarali nazoratni kuchaytirish hamda tadbirkorlar uchun ma’muriy yukni kamaytirish 
belgilandi.

